
Aukakostnaðartrygging er ætluð atvinnurekendum og fyrirtækjum og tekur til sannanlegs og óhjákvæmilegs aukakostnaðar sem 
tryggður verður fyrir þegar atvinnuhúsnæði hans verður ónothæft vegna bótaskylds tjóns af völdum bruna, vatns eða innbrots. 
 
Tryggingin bætir aukakostnað en ekki rekstrartap, þ.e. hún bætir ekki það fjárhagslega tjón sem hlýst af samdrætti í vörusölu eða 
þjónustu. Vernd gegn slíku tjóni fæst með rekstrarstöðvunartryggingu sem jafnframt tekur til aukakostnaðar.  
 
Í skilmálanum merkir hugtakið „félagið“ Vörður tryggingar hf. 
 
Um trygginguna gilda tryggingarskírteinið ásamt áritun og sérskilmálum, skilmálar þessir, almennir skilmálar félagsins nr. AS-1 og 
ákvæði laga um vátryggingarsamninga nr. 30/2004. Ákvæði í skilmála þessum ganga framar ákvæðum í almennum skilmálum ef ekki 
er fullt samræmi þar á milli. 
 
 
 

Bótasvið og bótatími 

 

1. gr. Hvað bætir tryggingin? 
Tryggingin tekur til sannanlegs og óhjákvæmilegs aukakostnaðar sem tryggður verður fyrir á bótatíma og rakinn er til þess 
að atvinnuhúsnæði tryggðs eða tryggt lausafé verður ekki notað með venjulegum hætti sökum tjóns á tryggingarstað. Til 
aukakostnaðar getur meðal annars talist: 

a. leiga á bráðabirgðahúsnæði og kostnaður við að gera það nothæft fyrir starfsemina, 
b. flutningur, uppsetning og tímabundin geymsla lausafjár, vörulagers og gagna, 
c. leiga á lausafé, vélum, tækjum eða öðrum búnaði í stað þess sem varð fyrir tjóni, 
d. kostnaður við að flytja starfsemina á annan stað og til baka að nýju, 
e. kostnaður við að tilkynna viðskiptavinum um breyttan starfsstað eða breytta þjónustu. 
 

Það er skilyrði fyrir bótaskyldu að tjónið sem veldur aukakostnaði teljist bótaskylt samkvæmt skilmálum félagsins um 
lausafjártryggingar, brunatryggingar húseigna eða húseigendatryggingar.  

 

2. gr. Bótatími 
a. Bótatími er það tímabil sem aukakostnaður fellur til vegna tjónsins. Bótatími getur þó aldrei orðið lengri en hámarkstími 

sem tilgreindur er á tryggingarskírteini. 
b. Bótatíminn hefst á þeim degi sem tjón á tryggingarstað á sér stað. 
c. Bótatímanum lýkur þegar atvinnuhúsnæði tryggðs eða tryggt lausafé er orðið nothæft á nýjan leik, eða í síðasta lagi að 

loknum hámarkstíma samkvæmt tryggingarskírteini. 
 

3. gr. Hvað bætir tryggingin ekki? 
Tryggingin bætir ekki: 
a. rekstrartap, þ.m.t. tapaða framlegð, tapaðan hagnað, viðskiptavild, sektir, dagsektir, févíti eða annað óbeint tjón. 
b. kostnað sem fæst bættur úr annarri tryggingu tryggingartaka. 
c. kostnað við viðgerð, endurnýjun, endurbætur eða enduruppbyggingu , sem og kostnað við björgun, hreinsun eða förgun. 
d. aukinn kostnað sem hlýst af verkbanni, verkfalli, vélarbilun, rekstrartöfum vegna endurbóta, stækkunar, fyrirmæla hins 

opinbera eða sambærilegra atvika. 
e. aukinn kostnað sem hlýst af fjármagnsskorti tryggðs eða af því að tryggður dregur óhæfilega að ráðast í þær ráðstafanir 

sem þarf til að koma starfseminni í rekstrarhæft ástand. 
f. kostnað sem tryggður hefði hvort sem er orðið fyrir þótt bótaskylt atvik hefði ekki orðið. 

Almenn ákvæði 

 

 
4. gr. Hver er tryggður? 

Tryggingartaki er tryggður. 
 
5. gr. Hvar gildir tryggingin? 

Tryggingin gildir á þeim stað sem tiltekinn er í tryggingarskírteini. 
 
6. gr. Varúðarreglur 

Um tryggingu þessa gilda varúðarreglur sem fram koma í skilmálum félagsins fyrir brunatryggingu húseigna og 
húseigendatryggingar. 

 
7. gr. Tryggingarfjárhæð 

Tryggingarfjárhæð er sú fjárhæð sem tilgreind er á tryggingarskírteini og er hámark bóta á tryggingartímabilinu. 

a. Tryggingarfjárhæð skal miðast við þann aukakostnað sem áætlað er að falli til á bótatíma tryggingarinnar, verði 
atvinnuhúsnæði tryggðs eða tryggt lausafé ónothæft. 

b. Tryggingarfjárhæð telst ekki vera sönnun á tryggðum hagsmunum. 
c. Tryggingartaki skal á hverjum tíma sjá til þess að tryggingarfjárhæð sé í samræmi við áhættu á hverjum tíma. 

 
8. gr. Ákvörðun bóta 
 

a. Félagið greiðir bætur vegna sannanlegs og óhjákvæmilegs aukakostnaðar sem fellur til á bótatíma, en bótatími getur þó 
aldrei orðið lengri en hámarkstími samkvæmt tryggingarskírteini. 

b. Bætur miðast við þann viðbótarkostnað sem hlýst af tjóninu, umfram þann kostnað sem tryggður hefði borið þótt tjónið 
hefði ekki orðið. Sparnaður eða kostnaðarlækkun sem rekja má til tjónsins kemur til frádráttar bótum. 

c. Leiði aukakostnaðurinn til verðmætaaukningar eða varanlegs sparnaðar fyrir tryggðan kemur það til frádráttar bótum. 
d. Bætur eru aðeins greiddar fyrir þann hluta kostnaðarins sem eingöngu orsakast af því tjóni sem lausafjártrygging, 

brunatrygging húseigna eða húseigendatrygging nær til. 
e. Áður en stofnað er til aukakostnaðar skal afla samþykkis félagsins fyrir bæði fjárhæð kostnaðarins og tegund útgjalda. 
f. Bætur geta aldrei orðið hærri en tryggingarfjárhæð sú sem tilgreind er á tryggingarskírteini. 
g. Tryggðum er skylt að hafa samvinnu við félagið um ráðstafanir til að koma í veg fyrir aukakostnað eða draga úr honum. 

 
9. gr. Eigin áhætta 

Eigin áhætta nemur þeirri fjárhæð eða því tímabili sem fram kemur á tryggingarskírteini. 
 
10. gr. Vísitala 

Tryggingarfjárhæð í þessari tryggingu fylgir þróun verðlags í landinu og breytist samkvæmt vísitölu neysluverðs við hverja 
endurnýjun. 

